
2013 թ. Հանրապետության Նախագահի ընտրությունների 

նախընտրական քարոզչության դիտորդության արդյունքները 2013 թ. 

հունվարի 21-ից փետրվարի 4-ն ընկած ժամանակահատվածի 

կտրվածքով 
 

ՀՀ 2013 թ. Հանրապետության Նախագահի ընտրությունների շրջանակներում 

Հելսինկյան Քաղաքացիական Ասամբլեայի Վանաձորի գրասենյակն 

իրականացնում է նախընտրական քարոզչության դիտորդություն Լոռու մարզի 

Վանաձոր և Տավուշի մարզի Իջևան քաղաքներում: Դիտորդությունը Վանաձորում 

իրականացվում է 7, իսկ Իջևանում` 4 դիտորդների կողմից: 

Դիտորդության շրջանակներում դիտորդները մասնակցում են Իջևան և Վանաձոր 

քաղաքներում Նախագահի թեկնածուների հանդիպումներին, զրուցում 

հանդիպման որոշ մասնակիցների հետ, հնարավորության դեպքում Նախագահի 

թեկնածուի կամ նրա ներկայացուցչի հետ, այցելում են թեկնածուների 

նախընտրական շտաբներ, զրուցում շտաբների ղեկավարների հետ:    

Բոլոր այցելությունների շրջանակներում մոնիթորիների կողմից լրացվում են 

դիտորդության համար նախորոք պատրաստված գործիքներ: 

 

Նախընտրական շտաբներ 

 
ՀՀ 2013 թ. Հանրապետության Նախագահի ընտրությունների շրջանակներում 

Վանաձոր և Իջևան քաղաքներում 2013 թվականի փետրվարի 4-ի դրությամբ 

գործում են նախագահի միայն մեկ թեկնածուի` Սերժ Սարգսյանի նախընտրական 

շտաբները: Պետք է նշել, որ նշված քաղաքներում գործում են նաև Րաֆֆի 

Հովհաննիսյանի շրջիկ մեկական շտաբներ: 

2013 թ. փետրվարի 4-ի դրությամբ դիտորդները հարցազրույց են ունեցել 

Վանաձորում Սերժ Սարգսյանի 4 և Րաֆֆի Հովհաննիսյանի 1 նախընտրական 

շտաբի ղեկավարների հետ, իսկ Իջևանում Սերժ Սարգսյանի 8 նախընտրական 

շտաբի ղեկավարների հետ: Ըստ Սերժ Սարգսյանի նախընտրական շտաբների 

ղեկավարներից ստացված տվյալների` Վանաձոր քաղաքում գործում է Սերժ 

Սարգսյանի 57, իսկ Իջևանում` 7-35 նախընտրական շտաբ: Վանաձոր քաղաքում 

հարցած 4 շտաբի ղեկավարներից միայն մեկն է պատասխանել նշված հարցին, 

իսկ Իջևանում հարցված շտաբի 8 ղեկավարներից 5-ը նշել են, որ գործում է 35 

նախընտրական շտաբ, մեկը՝ 34, իսկ երկու շտաբի ղեկավար՝ 7:  

Ըստ Սերժ Սարգսյանի նախընտրական շտաբների ղեկավարների` շտաբներից 3-

ում աշխատում են վճարովի հիմունքներով /2 շտաբ Վանաձորում, 1 շտաբ 

Իջևանում/, իսկ 9-ում` կամավորության սկզբունքով /1 շտաբ Վանաձորում, 8 

շտաբ Իջևանում/: Ստացվում է, որ ընդհանուր առմամբ այս շտաբներում 

աշխատակիցերից 14-ը աշխատում են վճարովի հիմունքներով, իսկ 40-ը` 

կամավորության սկզբունքով:  

Վանաձորում Րաֆֆի Հովհաննիսյանի շրջիկ նախընտրական շտաբի ղեկավարի 

տվյալներով իրենք աշխատում են կամավորության սկզբունքով:  

Միևնույն ժամանակ կազմակերպության թեժ գծին զանգահարած քաղաքացին, 

որը չի ցանկացել ներկայանալ, տեղեկացրել է, որ Վանաձոր քաղաքում Սերժ 

Սարգսյանի նախընտրական յուրաքանչյուր շտաբում աշխատում են երեք 

աշխատակից, որոնցից յուրաքանչյուրը ներկայացնում է առնվազն երեք ընտրող 

անդամներից բաղկացած մեկ ընտանիք, ընդ որում աշխատակիցներից 

յուրաքանչյուրը պարտադիր ներկայացնում է ևս երկու քաղաքացու տվյալներ, 

որոնք պարտավորվում են ընտրել Սերժ Սարգսյանին: Նման ձևով շտաբի 

յուրաքանչյուր աշխատակից ապահովում է առնվազն հինգ ձայն Սերժ Սարգսյանի 

օգտին, որի դիմաց ստանում է 30 000 (երեսուն հազար) դրամ, որը ձևակերպվում է 

որպես աշխատավարձ: 

Մեկ այլ քաղաքացի հայտնել է, որ ներքին հրամանով Սերժ Սարգսյանի 

կենտրոնական շտաբից հրահանգել են, որ բոլոր շտաբների աշխատակիցները 

ներկայանան որպես կուսակցական ակտիվիստներ, ովքեր աշխատում են 

կամավորության սկզբունքներով:  

Դիտորդության արդյունքներն ամփոփելիս ևս պարզ է դառնում, որ միայն այն 

շտաբների ղեկավարներն են նշել, որ իրենք վճարովի հիմունքներով են 

աշխատում, ում դիտորդներն այցելել են նախընտրական քարոզչության առաջին  

օրերին:  

 

Քարոզչանյութեր 

 
Դիտորդության շրջանակներում հայտնաբերվել է նախագահի թեկնածուի 

քարոզչանյութի, մասնավորապես պաստառի արգելված վայրում փակցնելու 

երկու դեպք: Այսպես, նախագահի թեկնածու Սերժ Սարգսյանի նախընտրական 

քարոզչության համար նախատեսված պաստառներ են փակցվել Իջևան քաղաքի 

խանութների տարածքում: 

Նախընտրական շտաբի ղեկավարներից մեկը այս կապակցությամբ հայտնել է, որ 

«շտաբ պատահական մարդիկ են մտնում, ովքեր կարող են վերցնել պաստառը և 

փակցնել օրենքով արգելված վայրերում» ու դիմել է դիտորդին, որպեսզի 

դիտորդներն էլ ուշադիր լինեն ու տեղեկացնեն նման դեպքերի մասին:  

Ի դեպ, արգելված վայրերում փակցված վերոնշյալ պաստառները հանվել են: 

Իջևանում Սերժ Սարգսյանի նախընտրական շտաբի ղեկավարը դիտորդին 

տեղեկացրել է, որ Րաֆֆի Հովհաննիսյանի պաստառները փակցված են արգելված 

վայրերում, մասնավորապես գյուղերում: 

 

Ընտրացուցակներ 

 
ՀՀ 2013 թ. Հանրապետության Նախագահի ընտրությունների դիտորդության 

շրջանակներում արձանագրվել են մի շարք մտահոգություններ 

ընտրացուցակների հետ կապված: Մասնավորապես Սերժ Սարգսյանի 

Վանաձորում տեղակայված նախընտրական շտաբների ղեկավարներից երկուսը 

հայտնել են, որ ընտրացուցակներում առկա են մահացած քաղաքացիների 

անուններ: «Ընտրացուցակում կան 1730 մարդ, որոնցից 11-ը մահացած են», նշել է 

շտաբի ղեկավարներից մեկը: 

 

Վարչական ռեսուրսներ 

 
2013 թ. նախագահական ընտրությունների նախընտրական քարոզչության 

ընթացքում փետրվարի 4-ի դրությամբ Վանաձոր և Իջևան քաղաքներ այցելել են 

Սերժ Սարգսյանը /հանդիպումներ/ և Հրանտ Բագրատյանը /Վանաձորում եթեր 

հեռուստաընկերությամբ, Իջևանում հանդիպում/: 

Կազմակերպության կողմից իրականացվող դիտորդության արդյունքները և 

քաղաքացիներից ստացված ահազանգերը հավաստում են, որ այս 

ընտրությունների ընթացքում ևս նախընտրական քարոզչության ընթացքում 

վարչական ռեսուրսներն օգտագործվում են իշխանության թեկնածուի օգտին:  

Այսպես,  

 Վանաձոր քաղաքում Սերժ Սարգսյանի քաղաքացիների հետ հանդիպման 

նախօրեին և հանդիպման օրը քաղաքացիները տեղեկացրել են 

կազմակերպությանը, որ պետական հաստատությունների 

աշխատակիցներին, մանկապարտեզներում նաև ծնողներին հրահանգվել է 

պարտադիր մասնակցել Սերժ Սարգսյանի հանդիպմանը: 

Կազմակերպության ներկայացուցիչները դիտարկել են Սերժ Սարգսյանի 

ընտրողների հետ 2 հանդիպում և Հրանտ Բագրատյանի հետ 1 հանդիպում, որտեղ 

զրուցել են Վանաձոր և Իջևան քաղաքներից 26 քաղաքացու հետ: Ստորև 

ներկայացվում է քաղաքացիների պատասխանը այն հարցին, թե արդյո՞ք իրենց 

ցանկությամբ են մասնակցում նախագահի թեկնածու Սերժ Սարգսյանի հետ 

հանդիպմանը: 

 
Քաղաքացիներից մեկը կազմակերպության ներկայացուցչին բողոքել է. «Իբր թե 

դուք չգիտեք, ինչքան մեծ ցանկությամբ դու ես եկել, նույնքան էլ ես: Ես ահավոր 

վիրավորված եմ. պարտադրում են, որ անձնագրերով պարտադիր ներկայանանք, 

հավաքում են բոլորին ու հետո էլ ոստիկանության աշխատակիցներն ասում են 

տարածքը մաքրեք, Ձեզ ով է պարտադրել, որ հիմա էլ նեղվում եք: Ուսուցչի հետ չի 

կարելի այդպես վարվել, պարտադիր կգաք, պարտադիր է, պարտադիր է, բայց մեզ 

չեն հարցնում, ցանկանում եք թե՝ չէ»:   

Մինչդեռ նախագահի թեկնածու Հրանտ Բագրատյանի հետ հանդիպմանը 

մասնակցած 5 քաղաքացիները նույն հարցին պատասխանել են, որ սեփական 

նախաձեռնությամբ և ցանկությամբ են մասնակցում հանդիպմանը:  

 Վանաձորում ՀՀ Հանրապետության Նախագահի ընտրությունների 

նախընտրական քարոզչության ընթացքում Վանաձորի Հովհ. Աբելյանի  անվան 

թատրոնի շենքում կուսակիցների հետ հանդիպում է ունեցել Օրինաց երկիր 

կուսակցության ղեկավար, Ազգային անվտանգության խորհրդի քարտուղար 

Արթուր Բաղդասարյանը, ով խնդրել է կուսակիցներին ակտիվ մասնակցել 

ընտրություններին և միաժամանակ ներկայացրել է Հայաստանի 

Հանրապետական կուսակցության հետ համագործակցությունը, համատեղ 

նպատակները: 

 Վանաձոր քաղաքում Սերժ Սարգսյանի նախընտրական շտաբներից մեկում 

քաղաքացիների հոսք է եղել, իսկ շտաբի պետի սեղանին դրված է եղել ցուցակ: 

Դիտորդը հետաքրքրվել է, թե ինչ ցուցակ է և շտաբի պետը պատասխանել է, որ 

պետական կառույցներում աշխատողների անուններ են նշված: Իսկ թե ինչի 

համար է այդ ցուցակը, նշել է, որ նոր են ստացել, չգիտի: 

Միաժամանակ կազմակերպությունը քաղաքացիներից տեղեկացել է, որ  

 Վանաձոր քաղաքի դպրոցներում ժողովներ է կազմակերպվել, որի 

ընթացքում դպրոցների տնօրենները խնդրել են ուսուցիչներին 

անշահախնդիր ընտրել Սերժ Սարգսյանին, այսինքն` չվերցնել գումար 

ձայնի դիմաց: 

 Վանաձորում պետական ռեգիստրի 2 աշխատողների Արդարադատության 

նախարարությունից պարտադրել են ներկայացնել Հանրապետության 

գործող նախագահին պարտադիր ընտրողների երկու ցուցակ՝ 

յուրաքանչյուրը նվազագույնը 10 քաղաքացու տվյալներով՝ նշելով, թե որ 

ընտրատարածքի ընտրող են: 

 Վանաձոր քաղաքի որոշ դպրոցներ ու հիմնարկներ ուսուցչական կազմին  

ընտանիքի անդամների ցուցակներից, անձնագրային տվյալներից բացի 

պարտադրել են տրամադրել նաև ստորագրություններ: 

Բարեգործություն, քողարկված ընտրակաշառք 

 
Կազմակերպությունը քաղաքացուց տեղեկացել է, որ նախընտրական 

քարոզչության ընթացքում Վանաձորի դպրոցներում հրահանգ է տրվել այն 

մասին, որ պետք է ընտրություններին 70 տոկոս մասնակցություն ապահովել, որ 

Սամվել Կարապետյանի /«Տաշիրի Սամվել»/ անունը պետք է բարձր պահել, քանի 

որ նա է ընտրություններում Լոռու մարզի պատասխանատուն, իսկ նա 

յուրաքանչյուր դպրոցում երկու ուսուցչի /1 տարիքով և 1 երիտասարդ ուսուցիչ/ 

պարգևատրել է 100.000 –ական դրամով:  

Իջևան քաղաքի նախընտրական երկու շտաբների ղեկավարներ նշել են, որ 1-

ական քաղաքացիներ իրենց են դիմել օգնության խնդրանքով և նրանք խնդրանքը 

ներկայացրել են մարզային կենտրոնական շտաբ: 

 

Այսպիսով,  
 

այս պահին կարելի է արձանագրել, որ գործող նախագահը մեկնարկային 

ակնհայտ առավելություն ունի մյուս թեկնածուների նկատմամբ, որը 

արտահայտվում է պետական մարմինների և Հայաստանի Հանրապետական 

կուսակցության սերտաճման արդյունքում օգտագործվող մարդկային և 

ֆինանսական ռեսուրսների անվերահսկելի օգտագործմամբ: Մինչդեռ մյուս 

թեկնածուները բավարար ռեսուրսներ չունեն համարժեք նախընտրական 

քարոզարշավներ կազմակերպելու համար: Թեկնածուների միջև բացակայում է 

իրական մրցակցությունը:        
 


